
МИНИСТЕРСТВО ЗА ТРАНСПОРТ И ВРСКИ 

Врз основа на член 38 став (9) од Законот за градење („Службен весник на Република Македонија“ бр. 130/09, 
124/10, 18/11, 36/11, 54/11, 13/12, 144/12 и 25/13), министерот за транспорт и врски, донесе 

ПРАВИЛНИК  
ЗА НАЧИНОТ И ПОСТАПКАТА ЗА ИЗДАВАЊЕ, ОБНОВУВАЊЕ И 

ОДЗЕМАЊЕ НА ЛИЦЕНЦИТЕ ЗА ПРОЕКТИРАЊЕ НА ГРАДБИ, РЕВИЗИЈА 
НА ПРОЕКТНА ДОКУМЕНТАЦИЈА, УПРАВИТЕЛ НА ГРАДБА, ИЗВЕДУВАЧ 

НА ГРАДБИ, НАДЗОР НАД ИЗГРАДБАТА НА ГРАДБИ И УПРАВИТЕЛ НА 
ОДРЖУВАЊЕ НА ОБЈЕКТИ, ФОРМАТА И СОДРЖИНАТА НА ОБРАЗЕЦОТ 

НА ЛИЦЕНЦИТЕ, КАКО И ФОРМАТА И СОДРЖИНАТА И НАЧИНОТ НА 
ВОДЕЊЕ НА РЕГИСТАРОТ ЗА ИЗДАДЕНИ, ОБНОВЕНИ И ОДЗЕМЕНИ 

ЛИЦЕНЦИ 

Член 1 

Со овој правилник се пропишува начинот и постапката за издавање, обновување и одземање на лиценците за 
проектирање на градби, ревизија на проектна документација, управител на градба, изведувач на градби, надзор 
над изградбата на градби и управител на одржување на објекти, формата и содржината на образецот на 
лиценците, како и формата и содржината и начинот на водење на регистарот за издадени, обновени и одземени 
лиценци. 

Член 2 

Лиценците од член 1 на овој правилник се издаваат на писмено барање поднесено од правно лице регистрирано 
во Централниот регистар на Република Македонија за вршење на соодветната дејност. Во барањето се наведува 
за која дејност и кој вид на градби се бара лиценцата. 

Член 3 

Лиценците од член 1 на овој правилник се обновуваат на писмено барање поднесено од правно лице на кое му 
била издадена во рок од 30 дена пред истекот на рокот за важење на лиценцата. Во барањето се наведува 
лиценцата која се бара да се обнови. 

Обновената лиценца се издава под истиот број под кој е издадена лиценцата што се обновува. 

Член 4 

По доставување на барањето за издавање на лиценца и приложените докази кон барањето, се проверува 
доставената документација и доколку истата е комплетна на баратeлот му се издава лиценца. 

Доколку се утврди дека приложената документација кон барањето за издавање на лиценца не е комплетна, се 
известува барателот во рок од три дена од денот на приемот на известувањето да ја комплетира 
документацијата. Доколку во овој рок барателот не ја комплетира документацијата барањето се одбива. 

Член 5 

По доставување на барањето за обновување на лиценца и приложената документација кон барањето, се 
проверува доставената документација и доколку истата е комплетна лиценцата се обновува со издавање на 
нова, за период утврден со Законот за градење. 

Доколку се утврди дека приложената документација кон барањето за обновување на лиценцата не е комплетна 
се известува барателот во рок од три дена од денот на приемот на известувањето да ја комплетира 



документацијата. Доколку во овој рок барателот не ја комплетира документацијата, барањето за обновување на 
лиценцата се одбива. 

Член 6 

Доколку правното лице ја изгуби, му биде украдена или уништена лиценцата, треба истата да ја огласи во 
„Службен весник на Република Македонија” како неважечка и да поднесе барање за издавање на дупликат. Кон 
барањето се приложува објавата од “Службен весник на Република Македонија” за нејзино огласување за 
неважечка. 

Член 7 

Доколку правното лице изврши промена во називот, без да изврши промени во податоците за правното лице, на 
негово барање за издавање на лиценца ќе му се издаде нова лиценца со променет назив. Кон барањето 
правното лице треба да приложи доказ за извршената промена во Централен регистар на Република Македонија. 

Лиценцата со новиот назив на правното лице му се издава со ист број и со рок на важење до рокот за кој му 
била издадена лиценцата за која се бара промена на називот. 

При подигањето на лиценцата барателот треба да ја врати претходно издадената лиценца. 

Член 8 

Образецот за лиценца А за проектирање на градби од прва категорија е со формат А-4 на специјална хартија во 
жолта боја, кој е даден во Прилог 1 и е составен дел на овој правилник. 

Образецот за лиценца Б за проектирање на градби од втора категорија е со формат А-4 на специјална хартија во 
портокалова боја, кој е даден во Прилог 2 и е составен дел на овој правилник. 

Член 9 

Образецот за лиценца А за ревизија на проектна документација за градби од прва категорија е со формат А-4 на 
специјална хартија во жолта боја, кој е даден во Прилог 3 и е составен дел од овој правилник. 

Образецот за лиценца Б за ревизија на проектна документација за градби од втора категорија е со формат А-4 
на специјална хартија во портокалова боја, кој е даден во Прилог 4 и е составен дел на овој правилник. 

Член 10 

Образецот за лиценца за управител на градба е со формат А-4 на специјална хартија во портокалова боја, кој е 
даден во Прилог 5 и е составен дел на овој правилник. 

Член 11 

Образецот за лиценца А за изведувач на градби од прва категорија е со формат А-4 на специјална хартија во 
зелена боја, кој е даден во Прилог 6 и е составен дел на овој правилник. 

Образецот за лиценца Б за изведувач на градби од втора категорија е со формат А-4 на специјална хартија во 
сина боја, кој е даден во Прилог 7 и е составен дел на овој правилник. 

Член 12 

Образецот за лиценца А за надзор над изградба на градби од прва категорија е со формат А-4 на специјална 
хартија во жолта боја, кој е даден во Прилог 8 и е составен дел на овој правилник. 

Образецот за лиценца Б за надзор над изградба на градби од втора категорија е со формат А-4 на специјална 
хартија во сина боја, кој е даден во Прилог 9 и е составен дел на овој правилник. 



Член 13 

Образецот за лиценца за управител на одржување на објекти од прва и втора категорија е со формат А-4 на 
специјална хартија во сина боја, кој е даден во Прилог 10 и е составен дел на овој правилник. 

Член 14 

Регистарот за издадени, обновени и одземени лиценци се води во електронска форма и ги содржи следните 
податоци:  
- реден број;  
- вид на лиценца;  
- број на издадена лиценца;  
- назив и седиште на правното лице;  
- датум на издавање;  
- датум на одземање;  
- датум на обновување;  
- рок на важење и  
- забелешки за извршени промени. 

Податоците од регистарот се прикажуваат одвоено по години. 

Член 15 

Со денот на влегувањето во сила на овој правилник престанува да важи Правилникот за начинот и постапката 
за издавање, обновување и одземање на лиценците за проектирање на градби, ревизија на проектна 
документација, управител на градба, изведувач на градби, надзор над изградбата на градби и управител на 
одржување на објекти, формата и содржината на образецот на лиценците како и формата, содржината и начинот 
на водење на регистарот за издадени, обновени и одземени лиценци („Службен весник на Република 
Македонија“ бр. 24/11 и 176/11). 

Член 16 

Овој правилник влегува во сила наредниот ден од денот на објавувањето на „Службен весник на Република 
Македонија”. 

